Nafarroako Parlamentuko Mahaiak, 2014ko irailaren 1ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra parlamentu-taldeak aurkezturiko mozioa, zeinaren bidez Nafarroako Gobernua premiatzen baita ekintzailetza sustatzeko neurriak har ditzan, izapide administratiboak erraztearen, Nafarroako enpresen esportazio-gaitasuna sutatzearen eta Foru Komunitatera kanpoko inbertsioa erakartzen eta dagoenari eustearen bidetik.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko irailaren 1ean

Lehendakaria: Alberto Catalán Higueras

MOZIOAREN TESTUA

Juan José Lizarbe Baztánek, Socialistas de Navarra parlamentu-taldeko eledunaren ondokoak, honako mozio hau aurkeztu dio Parlamentuko Mahaiari, premiaz izapidetu dadin eta Legebiltzarraren Osoko Bilkuran eztabaidatzeko. Mozioaren bidez, Nafarroako Gobernua premiatzen da ekintzailetza sustatzeko neurriak har ditzan, izapide administratiboak erraztearen, Nafarroako enpresen esportazio-gaitasuna sutatzearen eta Foru Komunitatera kanpoko inbertsioa erakartzen eta dagoenari eustearen bidetik.

Langabezia tasa oso handia da oraindik ere Foru Komunitatean. Sozialiston ustez, UPNren Gobernuaren gelditasun orokorra nabarmena da jarduera ekonomikoa suspertzearen arloan ere.

Halatan, uste dugu beharrezkoa eta premiazkoa dela foru erakundeen esku dauden neurri guztiak abian jartzea, ekintzailetza eta jarduera ekonomikoa sustatzeko.

Zehazki, ekintzailetza bultzatzeko jarduketa-sorta bat abian jartzea nahi dugu, administrazioa errazteko neurriak hartzea, Nafarroako enpresen esportazio-jarduera sustatzeko neurriak hartzea, eta atzerriko inbertsioa atzemateko eta atxikitzeko neurriak hartzea.

Izapide administratiboak errazteko neurri horien bidez bilatzen dena da, besterik gabe, izapidetze administratiboaren ikuspuntutik begi onez har dadin sektore pribatuak edo publikoak planteatutako ekimen oro, baldin eta interes soziala badute eta ingurumenaren arloko legedia eta legedi orokorra errespetatzen badute, eta administrazioaren babesa eta bultzada izan dezaten.

Hartara, uste dugu honako jarduketa hauek abiaraz daitezkeela gutxienez ere:

– Aldez aurreko baimen asko ondorengo kontrol bihurtzea. Horren xedea da erdira murriztea izapidetze-denbora. Salbuespen gisa, ezinbestekoa den kasuetan, aldez aurretiko baimena izanen da administrazio-kontrola gauzatzeko baliatuko den mekanismoa.

– Leihatila bakarra sustatzea enpresen sorkuntzarako, egun dauden administrazio-unitate eta-prozedurak egiazki bateratuko dituena, bai eta Europar Batasunetik datozen laguntzak eta Europako Inbertsio Bankuaren finantzaketa eskuratu ahal izateko.

– Administrazioaren informazio- eta koordinazio-sistemak hobetzea. Espediente eta enpresa bakoitzerako beharrezkoa den dokumentazioa era zentralizatuan kudeatzea. Espediente bakarra administrazio guztietarako.

– Enpresa-sorkuntza eta lurraldean jarduera ekonomikoak ezartzea arautzen duten araudi eta legedi sektorial ezberdinak berrikustea, haien koordinazioa eta sinplifikazioa errazte aldera. Horren xedea da jarduera ekonomikoak baimendu eta ezartzeko prozedurak arintzea, lehiakortasunerako eta segurtasun juridikorako lagungarriak izateko.

Nafarroako enpresen esportazio-gaitasuna sutatzeko neurriei dagokienez, honako hauek jarri beharko lirateke abian, gutxienez ere:

– Nafarroako enpresak nazioartekotzeko estrategia berria. Kanpoan aritze aldera enpresen arteko partzuergoak, lankidetza eta elkartegintza sustatzea, eta abar. 

– “Nafarroa-iraungarritasuna-kalitatea” ideia edo marka sustatzea nazioarteko erreferente gisa lurraldearen kalitatezko erabilerari eta bizi-kalitateari, energia berriztagarriei, iraungarritasunari, etxebizitza publikoari, eraginkortasun eta efizientzia energetikoari, ingurumenaren kalitateari, azpiegitura eta dotazioei, ureztaketari, hondakinei eta abarri dagokienez,  Nafarroak enpresei ahalbidetuko dietenak alor horietan abal publiko bat izatea, bai eta kanpoan Nafarroako nekazaritzako eta industriako produktuen marka bat izatea ere.   •

– Erakundeek nazioarteko foro guztietan parte hartzea, Euroerregioan barne.

Programa horren xedea izanen da esportaziorako oinarria handitzea; hau da, enpresa gehiago sartzea esportazio-jardueran. Honako hauek izanen lirateke neurriak:

– Nazioartekotze azeleratuko enpresei berariaz laguntzeko programa. Programak nazioartekotzearen etapa guztietan lagunduko lieke enpresei, aholkuekin, prestakuntzarekin eta kanpoan bazkideak bilatuz.

– Nafarroako enpresen tamaina txikiarekin lotutako arazoak gainditzen laguntze aldera, enpresa-sareak sustatzeko programa. Honela zehaztuko da:

Enpresa txiki eta ertainen esportazio-partzuergoak eratzeko eta funtzionatzeko laguntza.

Cluster politika bat garatzea; hau da, enpresa-sareak sortzea, birtual nahiz fisikoak, negozio-sailetan interes konpartituak dituztenak.

Enpresa esportatzaileen eta jarduera horretan hasten direnen arteko lankidetza programak diseinatzea.

Enpresen integraziorako prozesuen aldeko giroa sortzea.

Europar Batzordeak sustatutako enpresa-lankidetzarako programak indartzea.

–Esportaziorako eta nazioartekotzerako aukeren atari bat sortzea. Atari horretan, informazioa emanen da dauden aukera desberdinei buruz. Informazioa, bereziki, nazioartekotu diren enpresen ezagupenekin eta esperientziekin elikatuko litzateke.

– Inbertsio-leihatila bakarra sortzea, finantzaketa prozesuak izapidetzeko.

– Funts bat sortzea enpresa txiki eta ertainek estrategikotzat jotako bektoreetan nazioartekotzeko laguntza emateko.

– Business Angelsen foru sare bat garatzea, zeina lehendik dauden sare nazionalean eta Europako sarean integratuko baita. Hartara, inbertsio-egileen eta ekintzaileen arteko hartu-emana sustatuko da, eta finantziaziorako laguntza emanen da, enpresa-proiektu berriak abian jartzeko. 

– Finantza-abalak gaitzea, herri lanetako enpresak nazioartekotzeko.

Eta ekoizpen-inbertsioa Nafarroara bildu eta atxikitzeari dagokionez:

– Atzerriko Inbertsio Zuzenerako Estrategia ezartzea. Besteak beste, neurri fiskalak ezartzea, aurreikusiko dituztenak sozietateen gaineko zergan atzerriko kapitalarekin enplegua eta oinarri teknologikoa duten enpresak sortzera bideratutako kapital inbertsioetatik eratorritako etekinei dagokienez, betiere enplegua ziurtatzen badute. 3-5 ekitaldiko salbuespen-aldia.

– Giza baliabideak jartzea atzerriko enpresak eta inbertsioak bildu eta Foru Komunitatera erakartzeko.

– Kanpaina eta bisita instituzionalak, Nafarroako eragile ekonomiko interesdunekin batera, merkataritzarako eta inbertsioak biltzeko xedea dutenak, eta, bestalde, “Nafarroa” markaren balioa nabarmentzea.

– Patente mapa bat egitea, ezagutzera emateko zein arlotan eta zein tokitan ari den ikertzen Foru Komunitatean, interesa duten balizko inbertitzaileek jakin dezaten eta aukera izan dezaten.

Hori dela-eta, ondoko erabaki proposamena aurkeztu dugu:

“Nafarroako Parlamentuak Nafarroako Gobernua premiatzen du ekintzailetza sustatzeko neurriak har ditzan, izapide administratiboak erraztearen, Nafarroako enpresen esportazio-gaitasuna sutatzearen eta Foru Komunitatera kanpoko inbertsioa erakartzen eta dagoenari eustearen bidetik, mozio honen zioen azalpenean adierazitakoarekin bat”.

Iruñean, 2014ko abuztuaren 12an

Foru parlamentaria: Juan José Lizarbe Baztán

